
Nunatsinni piniartut aalisartullu inuuniutaat eqqarsaatigalugu piniakkanut aalisakkanullu 

ulluliisarnerit ullutsinnut naleqquttuunersut pillugit oqallisissiatut siunnersuut 

 (Inatsisartunut ilaasortaq Gerth Mikaelsen, Naleraq) 

 

Siumumiit inatsisartunut ilaasortaq Gerth Mikaelsen Naleraq nunatsinni piniartunut, aalisartunut 

aammalu najukkami innuttaasut pillugit oqallisissiaanut qujavugut imatullu oqaaseqarfigissuarput. 

 

Uagutsinnut pingaaruteqarpoq erseqqissassallugu piniarneq aalisarnerlu 

inuussutissarsiutaannaanngimmata. Kisiannili aamma kulturitsinnut, kinaassutsitsinnut 

oqaluttuarisaanitsinnullu tunngaviusumik ilaammata. Kinguaariit ingerlaneranni piniartut aalisartullu 

ilaqutariinnut inuiaqatigiinnullu inuussutissanik isertitanillu pilersitsisarsimapput, aammalu suli 

ullumikkut najukkani amerlasuuni pingaarutilimmik inissisimallutik. 

Taamaattumik oqallittoqarnissaanik siunnersuuteqartup ernumassutaa paasilluarparput. 

Nalunngilarput piniartut aalisartullu ulluinnarni aningaasartuutaat qaffakkaluttuinnartut. Ikummatissaq, 

atortut, aserfallatsaaliineq inuuniarnermilu pingaarutilinnut allanut. Peqatigisaanillu ilaqutariit 

ilaqutariippassuaqarpoq piniarnermik aalisarnermillu isertitanik pinngittuuisinnaanngittunik. 

Taamaattumik pissusissamisoorluinnarpoq inuussutissarsiummut pinngittoorsinnaanngisatsinnut 

maleruagassat sinaakkutillu atuuttut suli ullunut killiffigisatsinnut suli naleqqunnersut ingerlaavartumik 

nalilersortuarnissaat. 

 

Akisussaaffeqarattali puigussanngilarput, siulitsinnit ingerlateqqitarput tullissatta aamma suli 

ingerlateqqittussaammassuk. 

Siumumiit taamaammat isumaqarpugut uumassusillit pisuussutit piujuartitsisumik atorneqarnissaat 

qulakkeerniartuartassagipput, oqareernitsiuullu qulakkeertariaqaratsigu kinguaariit tulliuttut aamma 

pisuussutitsinnik inuuniuteqarnissaat. 

Taamaattumik aqutsinermi maleruagassat tamatigut pisuussutit pillugit ilisimasat pitsaanerpaat 

tunngavigalugit aalajangersarneqartariaqarput. 

Taamaammat iluarisimaarparput Naalakkersuisut akissuteqaatiminni oqaatigimmassuk, 

attuumassuteqartut, ingerlataqartut kattuffiillu peqataatinneqarnerat isumasiorneqartarnerallu 

aqutsinermullu tunngassuteqartunik peqataatitsillutillu isumasiuiuarnerminnik oqaaseqarmata. 



 

 

 

Tassuunakkut naatsorsuutigaarput neriuutigalugulu pisuussutit pillugit ilisimasat pitsaanerpaat 

nutaanerpaallu tunngavigalugit aalajangersaanissamut tikkuussisassasut. 

 

Peqatigisaanilli Siumumiit pingaartutut isigaarput silap pissusaata allanngornerata sunniutai, soorlu 

uumassusillit ingerlaatarnerannut, aalisakkallu suffisarnerinut nalunngisatsinni tusartakkatsinnilu 

pimmata. Taamaammat isumaqarpugut aqutsinermi malitassat ”uninngaannassanngittut”. 

Silap pissusaa allanngoriartortoq ingerlaavartumik malittaralugu pisariaqarpugut, taamaalilluta 

maleruagassat atuuttut ingerlaavartumik nalilersortuarsinnaaniassagatsigit.  

Puigornagulu najukkani aalisartut piniartullu ilisimasaat ilaatinneqartuaannassammata. Taakkuummata 

pinngortitamik inuuniutitsinnillu atuinermi misilittagarpassuallit aqutsinermi sulinermut 

ilanngunneqartariaqartunik. 

Pisuussutita ikiliartorneranik ersiuteqartoqarpat aalajangiinissat pisariaqartinneqartut 

aalajangiiffiginissaannut piumassuseq pigisariaqarparput, ajornakusoorsinnaagaluarpalluunniit. 

Akerlianilli aamma akuerisariaqarparput naleqqussaasinnaanissaq, ilisimasat takutippassuk killilersuutit 

atuuttut pisariaqartinneqarunnaarsimappata naleqqussaasoqartariaqarpoq. 

Oqallissiaq silaannaap piniagassallu ingerlaartarnerisa allanngornerata malitsigisaanik aalisartut 

piniartullu inuuniutaasa ullunik killilersugaaffiata allanngortinneqarnissaanut oqallisissiaasoq 

soqutiginartoq taamatut oqaaseqarfingaarput. 

 

Naggataatigullu ilanngullugu taalaarusupparput Qipoqqaat sineriatsinni inuunermut allaat 

ulorianartorsiortitsilernikut piaarnerpaamik iliuuseqarfiginiarneqarnissaannut nalilersuisoqaqqullugu. 

Nerisareqatigiinnerup oqimaaqatigiikkunnaarneranik kinguneqaqqavoq. Aalisartut Piniartullu 

iluaqutiginngilaat, inuussutissarsiorniarnermi tujormissutaapput pigisanik nalitoorsuarnik allaat 

aserorterimmata. 

